
B Mme Martine Hansen (CSV).- Den Har
Meisch huet gesot, et brauch ee keng unze-
dinn!

B M. Gilles Baum (DP).- ...och niischt
waert anneren. Wann de Professer seet: , Dot ar
Mask un!”, dann dinn d’Schiiler se un.

B Mme Martine Hansen (CSV).- Awer op
wéi enger gesetzlecher Basis? Dat ass jo d'Fro.

B M. Gilles Baum (DP).- Wéi gesot, sou wéi
mer elo fonctionéiert hu sdit dem 11. Mee, ass
et sait ...

B Mme Martine Hansen (CSV).- Nee!
B M. Gilles Baum (DP).- Ma dach!

B Mme Martine Hansen (CSV).- Et sinn der
elo méi wéi 20.
B M. Gilles Baum (DP).- Ma nee!

B Mme Martine Hansen (CSV).- Du waren
et der manner wéi 20. An du waren zwee
Meter Ofstand. Et sinn elo keng zwee Meter
Ofstand méi.

B M. Gilles Baum (DP).- Et kann ee vlaicht
eng Schoul ... Et muss een awer och kucken,
d’Schoule sinn net opgefouert am 7606 an am
7607. An dat huet sai gudde Grond, namlech
dass mer eis referéieren op d’Schoulgesetz vun
2009.

B M. Xavier Bettel, Premier Ministre, Mi-
nistre d’Etat.- Har President?

B M. Fernand Etgen, Président.- Merci vill-
mools.

B M. Claude Wiseler (CSV).- War dat och
der Regierung hir Antwert, dat do?

B M. Fernand Etgen, Président.- Den Har
Staatsminister.

B M. Xavier Bettel, Premier Ministre, Mi-
nistre d’Etat.- Also, Har President, wann d'Ma-
damm Hansen insistéiert a fénnt, dass déi
schréftlech Antwert vun der Madamm Lenert a
vum Har Meisch net op d’Fro antwert, da kann
ech dem Har Meisch soen, e soll sai ganze Pro-
gramm op d’Kopp geheien an dann hei an
d’Chamber kommen, wann dat de Wonsch
vun der Fraktiounscheffin vun der CSV ass. Ech
hu gemengt, ech hatt wierklech op all déi
Froen eng Antwert ginn.

(Interruptions)

B Mme Martine Hansen (CSV).- Ech hu
keng Antwert op den Artikel 3 kritt.

B M. Xavier Bettel, Premier Ministre, Mi-
nistre d’Etat.- Mee wann hei gemengt gétt,
dass den Har Meisch soll kommen, da kénnt
den Har Meisch.

(Interruptions)

Wann dat ... Mee ech wéll dat vun der Ma-
damm Hansen héieren, dass hei net op hir Fro
geantwert ginn ass an dass se gdren hatt, dass
den Har Meisch soll selwer kommen.

B Mme Martine Hansen (CSV).- Also, ech
hu gesot, datt laut dem Gesetzesprojet 7606
Artikel 3 eng allgemeng Maskeflicht besteet fir
Aktivitéite ,qui accueillent un public”. An ech
hunn nach keng Antwert kritt, wéi Der mer er-
kldert, datt d’Schoulaktivitéit eeben dann eng
Aktivitéit war, déi net énnert deen Artikel géif
falen. A wa se énnert deen Artikel falt, dann hu
mer eng allgemeng Maskeflicht. An d’Ensei-
gnanté musse jo awer och, an d'Schouldirek-
tioune musse jo awer och kloer wéssen: Fale si
énnert deen doten Artikel oder net? Et ass sou-
guer en Artikel, dee strofbar ass. Also misst e
kloer sinn!

(Interruptions)

B M. Xavier Bettel, Premier Ministre, Mi-
nistre d’Etat.- Ech versti just net, Har
President ... Just, ech sinn net de Spriecher hei
vum MENJE, mee also fir mech ass jo eng Akti-
vitéit an der Schoul keng Activité publique. Et
ass eng Aktivitéit.

B Mme Martine Hansen (CSV).- Qui ac-
cueille un public!

B M. Xavier Bettel, Premier Ministre, Mi-
nistre d’Etat.- An hei gétt gesot: Soubal eng ...

(Interruption par Mme Martine Hansen)

Soubal ee Public empfankt, géif een da mussen
eng Mask unhunn.

B Mme Martine Hansen (CSV).- Mee et
steet esou dran!

B M. Xavier Bettel, Premier Ministre, Mi-
nistre d’Etat.- Ech wéll just drun erénneren, dass
mer vun de Restauranten hei geschwat hunn.
Do gétt e Public empfaang. An do gétt et dat
och net. Dat heescht, do gétt et selbstverstand-
lech spezifesch Reegelen och bei deem engen a

m www.chd.lu

bei deem aneren - de Mikro geet émmer aus
hei -, wéi dat hei soll funktionéieren. Mee, wéi
gesot, den Har Meisch ass dann um 4 Auer hei
op Demande vun der Madamm Hansen, an da
ka se hir prezis Froe stellen, déi se da mengt,
dass déi zwee Ministere bis elo net beantwert
hatten.

(Interruptions)

B M. Fernand Etgen, Président.- Merci. Do-
madder ass dése Punkt viraussiichtlech ofge-
schloss.

4. 7617 - Projet de loi portant proro-
gation de la dérogation aux dis-
positions de l'article IV de la loi du
23 juillet 2015 portant modification
du Code du travail et du Code de la
sécurité sociale concernant le dispo-
sitif du reclassement interne et ex-
terne

A mir kénne lo bei deen éischte Punkt vum
Ordre du jour vun eiser Sitzung vun haut de
Métte kommen. Dat ass de Projet de loi 7617
iwwert de Reklassementsdispositif. D'Riedezait
ass nom Basismodell festgeluecht. An ech géif
direkt d'Wuert un de Rapporter vun désem Pro-
jet ginn, den honorabelen Har Georges Engel.
Har Engel, Dir hutt d'Wuert.

(Brouhaha)

Rapport de la Commission du Travail, de
I’Emploi et de la Sécurité sociale

B M. Georges Engel (LSAP), rapporteur.-
Merci, Har President. Ech stellen lech dann de
méndleche Rapport vum Projet de loi 7617 vir.
An désem Projet de loi, deen Deel vun der
Coronakrisebewdltegung ass, geet et ém eng
Mesure, déi am Kader vum Reclassement pro-
fessionnel geholl ginn ass. Et geet dréms, fir
deenen Aarbechter, deenen hir Indemnité d’at-
tente wérend der Kris ausgeléist géif ginn, eng
Verlingerung vun der Bezuelung vun déser
Kompensatioun ze garantéieren, an dést bis op
dee leschten Dag vum Mount no deem Mount,
an deem de Krisenzoustand eriwwer ass.

Eng kuerz Erklarung zur allgemenger Reegel.
D’Gesetz vum 23. Juli 2015 betreffend den in-
ternen an externe Reklassement gesait a senge
Bestémmunge vir, datt, wann deen zoustanne-
gen Dokter eng Recuperatioun vun der Aar-
bechtsfdegkeet vun engem Aarbechter fest-
stellt, déi désem erlaabt, eng énlech Positioun
ze besetze wéi déi virum Reklassement, den
Dokter dann déi kompetent Pensiounskeess do-
riwwer informéiert, déi dann d’Suspendéierung
vun der Indemnité d‘attente mat engem Prea-
vis vun zwielef Méint aktéiert.

Elo war et awer esou, dass dés onerwaart sani-
tar Kris och en direkten a staarken Impakt op
den Aarbechtsmaart hat, mat der Konsequenz
vun enger staark reduzéierter Aarbechtsoffer, a
sou och enger schwiereger kuerzfristeger Rein-
tegratiounsméiglechkeet um Aarbechtsmaart.
D’Aktivitéite vun Entreprisen dréien nun eeben
zénter der Kris méi lues.

Fir deene betraffene Persounen eng finanziell
Héllef ze garantéieren an och fair vis-a-vis vun
hinnen ze sinn am Verglach zu deene Leit, déi
op de Chdomage partiel oder aner Mesuren
zréckgréife konnten, huet d'Regierung warend
dem Etat de crise dés Mesure mat engem
groussherzogleche Reglement den 29. Mee de-
cidéiert.

D’Zil vun désem Gesetzesprojet ass dann,
d’Besttmmung vum Reglement vum 29. Mee
nom Etat de crise nach ze verlangeren. Déi be-
traffe Persoune profitéieren esou vun enger vi-
raussiichtlecher Verlangerung vun hirem Recht
op eng Indemnité d’attente vun téschent
engem bis véier Méint, ofhdngeg vum Datum
vum Preavis, wéini en ugefaangen huet.

Fir all rechtlech Onsécherheet ze vermeiden,
muss d'Reglement vum 29. Mee mam Akraaft-
triede vun désem Cesetzesprojet abrogéiert
ginn.

Et ass e Gesetzesprojet, dee lo net immens
Tonne vill Leit betréfft. Wann ech dat richteg
an Erénnerung hunn, sinn et 31 Leit, wéi de
Minister et an der Kommissioun gesot huet.
Mee fir déi 31 Leit ass et eng wichteg Mesure.

Dee Gesetzesprojet ass den 11. Juni deposéiert
ginn. Den 12. Juni hu mer den Avis vum
Staatsrot kritt, dee ganz favorabel war. Dunn
den 18. Juni ass mai Rapport an der Aarbechts-
kommissioun ugeholl ginn. An ech soen lech
Merci fir d’Nolauschteren a ginn heimadder
och den Accord vun der LSAP-Fraktioun.

Merci.
B Une voix.- Trés bien!

B M. Fernand Etgen, Président.- Merci vill-
mools, Har Engel. An als éischte Riedner huet
den honorabelen Har Aly Kaes d'Wuert. Har
Kaes, Dir hutt d'Wuert.

Discussion générale

B M. Aly Kaes (CSV).- Merci, Hér President.
Ech weéll mer erlaben, am Numm vun der CSV
och dem Rapporter villmools Merci ze soe fir
sdin explizitte Rapport, sou gutt elo méndlech
wéi och schréftlech.

Hei geet et eenzeg an eleng drém, fir Leit, déi
soss géifen an e Vide falen, net an e Vide falen
ze loossen. A wéi mer aner Delaie verlangert
hunn, sou gétt och den Delai iwwert den ex-
ternen an interne Reklassement verlangert. Dat
heescht, d’Indemnité d'attente gétt verlangert
fir sécherzestellen, datt déi 31 Leit, ém déi et
sech handelt, eeben, wéi gesot, net an e Vide
falen. An duerfir ginn ech och den Accord vun
eiser Fraktioun zu désem Projet de loi.

Merci.
B Une voix.- Tres bien!

B M. Fernand Etgen, Président.- Merci vill-
mools, Har Kaes. An ech ginn d'Wuert direkt
weider un déi honorabel Madamm Carole
Hartmann.

B Mme Carole Hartmann (DP).- Merci, Har
President. Ech mengen, et ass vum Rapporteur,
deem ech Merci soe fir sai gudde méndlechen
a schréftleche Rapport, an och vum Har Kaes
nach weider alles gesot ginn. Duerfir bleift mir
just den Accord ze gi fir d’DP-Fraktioun.

Merci.

B M. Fernand Etgen, Président.- Merci vill-
mools, Madamm Hartmann. An da ginn ech
d’Wuert weider un den honorabelen Har Carlo
Back.

(Interruptions)

Wann dat net de Fall ass, dann ...

B M. Carlo Back (déi gréng).- Dach!
B M. Fernand Etgen, Président.- Al

B M. Carlo Back (déj gréng).- Jo. Merci, Har
President. Ech soen och dem Rapporter Merci.
Ech mengen, et ass alles gesot ginn. Den Har
Kaes huet nach e puer komplementar Informa-
tiounen derzou ginn. Och mir als Gréng stém-
men deen Text hei mat.

Ech profitéieren awer vum Moment. Wann ech
mech elo net ieren, ass hei dat leschte Gesetz,
wat mer am Kader Covid stémmen a wat mat
Sécurité sociale ze dinn huet a wou lo och de
Minister present ass, fir eis nach vlaicht Ant-
werten dorop ze ginn.

Mee ech profitéieren awer vun der Geleeén-
heet, fir op dat zréckzekommen, wat den Har
Di Bartolomeo virdru sot, wat en am ,Monde”
gelies huet: eng Gestion efficace vun der Kris.
Effektiv, mir hunn eis ganz gutt do verhalen.
An ech mengen, mir hunn eis och ganz gutt
verhalen, wat d'sozial Konsequenze wvun
dar Kris sinn. Mir hunn dat hei e puermol dis-
kutéiert. Ech denken un d'Chémagediskus-
sioun, déi mer haten, an och déi iwwert de so-
zialen Dialog. Wéi gesot, mir hunn dat versicht
esou gutt wéi méiglech an, ech mengen, och
ganz gutt ze maachen. An dat heiten ass dee
leschten Text, dee mer an deem Kontext stém-
men.

An ech mengen, hei sinn 31 Persoune betraff.
Dat sinn der, wéi gesot, net ganz vill. Mee dat
weist awer och, datt mer un déi 31 geduecht
hunn. Eise Sozialsystem, eist soziaalt Netz huet
bewisen, datt et effikass ass an och fonctio-
néiert.

Ech soen lech Merci.

B Mme Lydie Polfer (DP).- Trés bien!

B M. Fernand Etgen, Président.- Merci vill-
mools, Har Back. Da ginn ech d'Wuert weider
un den honorabelen Har Jeff Engelen.

B M. Jeff Engelen (ADR).- Merci, Har
President. Ech wéll dann dem Rapporter, dem
Har Georges Engel, Merci soe fir sai schréft-
lechen a méndleche Rapport. Ech mengen, dat
hei ass am Fong geholl eng Ergdnzung zum
Covidgesetz, wou mer d'Delaie verldngere fir

Le saviezVOUS ?

déi Leit, déi net konnte bei den Dokter goen,
wéi dat am Gesetz virgesi war.

Ech bréngen domadder den Accord vun der
ADR zu désem Gesetzesprojet.

Merci.

B M. Fernand Etgen, Président.- Merci vill-
mools, Har Engelen. Leschten ageschriwwene
Riedner ass den honorabelen Har Sven Clement.

B M. Sven Clement (Piraten).- Merci, Har
President. Meng Virriedner hunn alles zum Text
gesot. Deementspriechend bleift do naischt
méi derbaizesetzen. Ech wollt awer profitéie-
ren, fir dem Rapporter hei nach eng Kéier
Merci ze soe fir sain exzellente méndlechen a
schréftleche Rapport. An ech kann d’Zoustém-
mung vun de Piraten fir dése Projet ginn.

B Une voix.- Trés bien!
B M. Fernand Etgen, Président.- Merci vill-

mools, Har Clement. D’Regierung huet
d'Wuert, den Har Sozialminister Romain
Schneider.

Prise de position du Gouvernement

B M. Romain Schneider, Ministre de la
Sécurité sociale.- Merci, Har President. Ech maa-
chen dat dann och vun der Plaz aus.

Fir d'éischt emol e grousse Merci un de
Rapporteur fir sdi méndlechen a schréftleche
Rapport, virun allem awer och un déi zoustan-
neg Chamberskommissioun, déi ganz schnell
duerch dése Rapport gaangen ass an och ganz
effikass geschafft huet. A virun allem och, wéi
ech héieren de Métteg hei vun den eenzelne
Fraktiounen, fir eng grouss Zoustémmung zu
désem wann och klengen, mee awer wichtege
Projet am Volet vun deene sozialen Opfiang vun
enger Rei Mesuré bedéngt duerch de Covid.
Ech mengen, hei geet et effektiv ém 31 Leit. De
Montant dovunner bei 125.000 Euro ass ee
vun deene klengen, dee sécher an deem ganze
Pak vun der Meeschterung vun der Kris hei ge-
stémmt gouf, mee ech mengen, et ass awer e
wichtegen, fir och déi Leit mat opzefanken.

Et muss een och soen, datt dat heiten och op
Demande hi vun de Gewerkschafte komm ass,
énnerstétzt vum Patronat, soudatt hei effektiv,
wéi dat virdrun ugeschwat ginn ass, de Sozial-
dialog wierklech gewisen huet, datt en an der
Praxis ka gréifen a séier ka graifen, fir de soziale
Fall entgéintzekommen. An deem Sénn hunn
ech weider och naischt baizefligen a soe Merci
fir déi grouss Zoustémmung.

B M. Fernand Etgen, Président.- Merci vill-
mools, Har Minister. D'Diskussioun ass domat
ofgeschloss.

Mir kommen dann zur Ofstémmung iwwert de
Projet de loi 7617. Den Text steet am Docu-
ment parlementaire 7617°.

Vote sur I'ensemble du projet de loi 7617 et
dispense du second vote constitutionnel

Fir d'éischt de Vote électronique fir déi perséin-
lech Stémmen.

Duerno den Appel nominal fir déi, déi wéllen e
Vote par procuration ofginn.

Appel nominal (votes par procuration)

Domadder ass de Vott ofgeschloss an de Projet
de loi 7617 ass eestémmeg mat 60 Jo-Stém-
men ugeholl.

Résultat définitif apres redressement : le projet de
loi 7617 est adopté a I'unanimité des 58 votants.

Ont voté oui : Mmes Diane Adehm, Nancy Arendt
épouse Kemp (par M. Georges Mischo), MM.
Emile Eicher, Félix Eischen (par M. Marc Spautz),
Paul Galles (par M. Serge Wilmes), Léon Gloden,
Jean-Marie Halsdorf, Mmes Martine Hansen,
Francoise Hetto-Gaasch, MM. Aly Kaes, Marc
Lies, Georges Mischo, Mme Octavie Modert, M.
Laurent Mosar, Mme Viviane Reding, MM. Gilles
Roth, Marco Schank, Marc Spautz, Serge Wilmes,
Claude Wiseler et Michel Wolter ;

MM. Guy Arendt, André Bauler, Gilles Baum,
Mme Simone Beissel, MM. Frank Colabianchi,
Fernand Etgen, Gusty Graas, Max Hahn, Mme
Carole Hartmann, MM. Pim Knaff (par M. Gilles
Baum), Claude Lamberty et Mme Lydie Polfer
(par M. André Bauler) ;

Mme  Simone  Asselborn-Bintz, M.  Dan
Biancalana, Mmes Tess Burton, Francine Closener,
MM. Yves Cruchten, Mars Di Bartolomeo,
Georges Engel, Claude Haagen, Mmes Cécile
Hemmen et Lydia Mutsch ;

Mme Semiray Ahmedova, MM. Carlo Back,
Frangois Benoy, Mmes Djuna Bernard, Stéphanie
Empain, Chantal Gary, M. Marc Hansen, Mme
Josée Lorsché et M. Charles Margue (par Mme
Josée Lorsché) ;

MM. Jeff Engelen, Gast Gibéryen, Fernand
Kartheiser et Roy Reding (par M. Jeff Engelen) ;

MM. Sven Clement et Marc Goergen.

Freet d'Chamber d'Dispens vum zweete Vote
constitutionnel?



;

)E

SEANCE 47

LUNDI 22 JUIN 2020

(Assentiment)
Et ass also esou decidéiert.

5. 7568 - Projet de loi portant intro-
duction de mesures temporaires re-
latives a la loi communale modifiée
du 13 décembre 1988 et a la loi mo-
difiée du 27 mars 2018 portant or-
anisation de la sécurité civile dans
e cadre de la lutte contre le Co-
vid-19

Mir kommen dann elo zum Projet de loi 7568
iwwert d’'Gemengeversammlungen an d’Sét-
zunge vum Gemengerot am Kader vun der
Lutte géint de Covid-19. D'Riedezéit ass nom
Basismodell festgeluecht. An ech géif d'Wuert
un de Rapporteur vum Projet de loi ginn, déi
honorabel Madamm Simone Asselborn-Bintz.

Rapport de la Commission des Affaires inté-
rieures et de I'Egalité entre les femmes et les
hommes

B Mme Simone Asselborn-Bintz (LSAP),
rapportrice.- Har President, léif Kolleegen a Kol-
leeginnen, d’Covid-19-Kris huet villes hei am
Land an uechtert d'Welt op d'Kopp gehiit.
Och d' Gemenge si vun der Kris haart getraff
ginn. D'sanitar Mesuren, déi sech imposéiert
hunn, fir d'Verbreedung vum Coronavirus esou
wait wéi méiglech ze énnerbannen, hunn der-
zou gefouert, dass d’Gemengen an och aner
Organismen, wéi zum Beispill d’Syndikater,
souwuel hir Aktivitéiten an hir Aarbechtsweisen
hu missen adaptéieren. Virun allem déi phy-
sesch Distanz, déi huet missen agehale ginn,
an d'Protektioun vun de vulnerabele Persoune
stoung hei am Meéttelpunkt vun de Mooss-
namen, wéi och soss iwwerall.

D'Regierung huet dann hei och ganz séier rea-
géiert. Fir d’Handlungsfaegkeet vun de Ge-
mengen ze erméiglechen, hu se am Reglement
grand-ducal vum 18. Méderz an deem Sénn eng
Rétsch temporaire Mesuren ugeholl.

Vu dass déi Infektiounszuelen elo erofgaange
sinn, kénne mer eis jo elo erém gréisstendeels
frai beweegen Mee den Infektiounsrisiko bleift
fir déi no Zukunft nach eng Realitéit an eng
zweet Infektiounswell ass leider och net ganz
ausgeschloss. Fir also weiderhin d’Handlungs-
faegkeet an de Respekt vun de sanitare Mesu-
ren an Aklang ze bréngen, verlangert dése Pro-
jet de loi, iwwert dee mer haut befannen, eng
Rétsch Mesuren aus dem ugeschwatene Régle-
ment grand-ducal.

Loosst mech also op déi Haaptpunkten agoen!

De Projet bitt e Kader, deen et de Gemenge-
conseilleren a virun allem de vulnerabele Per-
sounen erlaabt, via Visiokonferenz um Gemen-
gerot deelzehuelen. Ausserdeem gétt de Vott
per Visiokonferenz, mee och de Vote par pro-
curation agefouert.

De Syvicol huet hei a sengem éischten Avis ge-
sot, dass sai Bilan vun der Particiﬁatioun per
Visiokonferenz geméscht wier. Ech hu mech
och e bésse schlaugemaach bei verschiddene
Gemengen. Et si verschiddener, déi hunn hir
Sitzunge ganz mat Visiokonferenz gemaach,
anerer hu sech an engem grousse Sall mat Dis-
tanz getraff an nach anerer hunn eng hybrid
Versioun ofgehalen, wou verschidde Conseil-
lere per Video bdigeschalt gi sinn. Jiddwereen
huet also vu verschiddene Méiglechkeete
kénne profitéieren. Dé Gemeng, déi ech e
bésse besser kennen, huet e Gemengerot effek-
tiv ganz mat Visiokonferenz gemaach. An ech
muss soen, dat huet ganz gutt geklappt an
d’Leit konnten an der ,Bleif-doheem-Phas”
esou hiert politescht Mandat vun doheem aus
ausféieren.

B Une voix.- Trés bien!

B Mme Simone Asselborn-Bintz (LSAP),
rapportrice.- Dass och eventuell Problemer kén-
nen optauchen, ass méiglech. Mee dofir ass et
jo och keng Mussesaach, mee eng zousétzlech
Offer, fir dass de Gemengerot sech an désen
aussergewemlechen Zéite flexibel organiséiere
kann. Dést Gesetz schaaft heifir also de Kader,
dee bis elo nach net gi war. Wa physesch Re-
unioune virgesi sinn, kann de Gemengerot al-
ternativ jo nach eng aner Raimlechkeet fir d'Of-
hale vum Gemengerot bestémmen, wou et
méiglech ass, d'Distanzen anzehalen.

Duerch dat heite Gesetz brauch de Gemenge-
rot am Virfeld also keng Approbatioun vun der
Inneministesch méi unzefroen. Dést ass iwwre-
gens och eng Annerung, déi am Kader vum
Projet de loi 7514 zum Allegement vun der Tu-
telle administrative virgesinn ass, also eventuell
op engem anere Wee geséchert kéint ginn.

Oﬁ Ureegung vum Staatsrot gouf och ent-
scheet, dass déi uewe genannten Dispositiou-
nen net némme fir de Gemengerot géllen, mee
och fir d’Syndikater an d’Etablissements pu-
blics, déi énnert der Surveillance vun de Ge-
menge sinn.

D’Commissions consultatives ginn hei net er-
waant. D’'Ministesch huet eis awer do an der
Kommissioun gesot, dass de Fonctionement
vun dése Kommissiounen am Gesetz net for-
mell festgehalen ass, mee dass déi am Fong
d’Fraiheet hunn, hir Reuniounen a Fonctioun
vun der Situatioun an dem Réglement interne
vun deene jeeweilege Gemengen esou ze orga-
niséieren, wéi si et fir richteg halen. Dat
heescht also praktesch, dass een och kéint eng
Kommissioun per Visiokonferenz ofhalen.

Schliisslech gesdit d'Gesetz och vir, dass de
Conseil d’administration vum CGDIS Deci-
sioune via Voie de correspondance oder Tele-
kommunikatiounsmoyenen huele kann, ouni
dass heifir d’'Decideure physesch present musse
sinn. Dés Mesuré géllen an enger éischter Phas
fir ee Mount.

Loosst mech dann nach direkt op d'Aarbechte
vun der Kommissioun agoen!

Den 28. Mee huet d'Madamm Minister de Pro-
jet virgestallt. An dar selwechter Reunioun huet
d’Kommissioun den Avis vum Staatsrot, deen
den 19. Mee erakomm ass, analyséiert. A mir
hunn eng Rétsch Amendementer diskutéiert, fir
de Bemierkunge vum Staatsrot Rechnung ze
droen.

Ech ginn hei elo och virun allem op d’'Haaptbe-
mierkungen, Diskussiounen an Amendementer
an. Den Detail kénnt Der natierlech a mengem
schréftleche Rapport noliesen.

E puer Diskussioune gouf et zum Artikel 1 a
J)emfesch ronderém de Geltungsberdich vun

er Participatioun per Visiokonferenz respektiv
wie via Visiokonferenz um Gemengerot deel-
huele soll.

Um éischte Punkt gouf et en Accord, et just op
déi éffentlech Seancé vum Gemengerot ze limi-
téieren, well de Secret vun de Séances a huis
clos per Visiokonferenz net garantéiert ka ginn.
Dofir gétt d’'Méiglechkeet, op d'Visiokonferenz
zréckzegraifen, dann och net fir de Schafferot
virgesinn - op déi éffentlech Visiokonferenzen
natierlech -, well seng Reuniounen d’office a
huis clos sinn.

Um zweete Punkt gouf diskutéiert, ob d'Partici-
pation a distance op vulnerabel Leit limitéiert
sollt ginn, fir d'Présence physique als Norm
baizebehalen. Och de Syvicol huet dat opge-
worf a sengem Avis complémentaire. Géeenegt
hu mer eis dann drop, dass mer d’Méiglechkeet
fir jiddwereen oploossen. Dofir hu mer awer
am Commentaire des articles preziséiert, dass
sech dés Mesure virun allem un déi vulnerabel
Leit riicht, déi en erhéichte Risiko géifen agoen,
wa se sech physesch géife begéinen. Mat dar
Approche gi mer och den Diskussiounen aus
dem Wee, fir ze entscheeden, wien dann elo
vulnerabel ass a wien net.

Glaichzaiteg denke mer, dass d’Dispositioune
vum Droit commun, deen d’physesch Presenz
vun de Gemengeconseillere virgesdit, awer
esou wait wéi méiglech respektéiert solle ginn.
Et muss een awer och nach eng Kéier énner-
straichen, dass dés Dispositiounen an der Zait
begrenzt sinn.

Domat hu mer, denken ech, e gudden Equili-
ber fonnt. Per Amendement gouf dann och
festgehalen, dass de Gemengesekretdr och ka
per Visiokonferenz un de Séance-publiquen
deelhuelen.

Am Artikel T hat de Staatsrot eng Opposmon
formelle eraginn, well d’'Wuert ,répute” am ini-
tialen Text eng Insécurité juridique opgeworf
huet. Wie per Visiokonferenz um Gemengerot
wéllt deelhuelen, muss dat dem Schafferot bis
den Dag virdrun um 12.00 Auer notifiéiert
hunn. Dem initialen Text no hatt ee kénne ver-
stoen, dass fir déi Leit, déi dat net maachen,
d'Presomptioun géif géllen, dass se present
sinn a fir de Quorum géife gezielt ginn, och wa
se weeder physesch nach via Visiokonferenz
derbdi wieren. Dofir gouf dee leschten Deel
vum Saz gestrach.

Per Amendement gouf och preziséiert, dass
d’Publicitéit vun de Seancé vum Gemengerot
assuréiert ass, wann dat geschwatend Wuert an
d'Votten en direct fir de Public op elektro-
neschem Wee accessibel sinn.

Am Artikel 2 gouf per Amendement preziséiert,
dass de Vott per Visiokonferenz via Appel nomi-
nal gemaach gétt. Domadder ass dann och
kloer, dass kee Vote secret via Visiokonferenz
kann ofgehale ginn.

Wat de Vote par procuration ugeet, hat de
Staatsrot eng Opposition formelle gemaach,
well et u Prezisioune gefeelt huet an dat zu
enger Insécurité juridique gefouert hatt. Dés
Prezisioune goufen du per Amendement an
den Alinea 3 bis 6 baigesat.

De Syvicol hat sech a sengem Avis derfir ausge-
schwat, de Vote par procuration permanent
gesetzlech ze verankeren, esou wéi dat jo och
elo hei an der Chamber de Fall ass. Esou Consi-
deratioune kéinte jo dann eventuell am Kader

vun der Refonte vum Gemengegesetz ge-
maach ginn, wann ee mierkt, dass sech esou
eng Mesure bewdert.

Den 12. Juni ass dunn en Avis complémentaire
vum Staatsrot komm, deen dann och mat den
Annerungen d’accord war. D’Kommissioun ass
den 18. Juni zesummekomm, fir den Avis ze
analyséieren.

An dér Sitzung si mer och op den Avis complé-
mentaire vum Syvicol agaangen, dee virun
allem eng Fro zu der Publicitéit vun de Seancé
vum Gemengerot opgeworf huet. Sou huet de
Syvicol argumentéiert, dass nom aktuellen Text
an der amendéierter Form net némmen de
Public am Sall, mee de Public am Sens large déi
ganz Seance en direct misst kénne verfollegen
Hei géif also eng nei Obligatioun fir d'Ge-
menge geschaaft ginn, déi en opwandegen
Dispositif opriichte missten, fir dés lwwerdroun-
gen ze garantéieren.

Dés Interpretatioun kénnt dohier, dass am
Amendement net méi ,public présent” steet,
wéi am initialen Text, mee eebe just ,,public”.
Dat huet zu Interpretatiounsdivergenze ge-
fouert, woubai de Syvicol et eeben esou gelies
huet, wéi wann dat de Public au sens large
wier, warend anerer et trotzdeem nach émmer
just op de Public am Sall bezunn hunn.

Fir enger eventueller juristescher Onsécherheet
aus dem Wee ze goen, huet d’Kommissioun
dunn decidéiert, den Artikel ze amendéieren an
et explizitt op de »public présent” ze bezéien,
also déi Leit, déi physesch am Sall sinn, fir d’ In-
tentioun, de Sénn vum Gesetz méi kloer ze
maachen.

Glédichzéiteg hu mer och decidéiert, d'Applika-
tiounsdauer un déi vum Projet de loi 7606 ze
alignéieren, also op ee Mount, fir do ee Paral-
lelismus téschent de Gesetzer hierzestellen, wat
d'Dauer ugeet.

Dem Staatsrot, deem mer och hei Merci soen,
dass en esou reaktiv a séier aviséiert huet, sdin
zweeten Avis complémentaire ass namlech den
20. Juni komm, an haut de Moien hu mer eis
den Avis an der Kommissioun ugekuckt an
doropshin och de Rapport unanime ugeholl.
Ech denken, dass mer mat désem Gesetz, dat
jo elo an der Zait begrenzt ass an un d’Covid-
19-Kris gebonnen ass, de Gemengen zousatz-
lech Outile ginn, fir d’Contrainté vun der Pan-
demie ze meeschteren.

Et bleift mer nach just, jiddwerengem en décke
Merci ze soen, deen hei gehollef huet, fir dése
Projet de loi ze finaliséieren. Der ganzer Kom-
missioun an och de Mataarbechter hei an der
Chamber a speziell och de Mataarbechter an
eiser Fraktioun en décke Merci. Mir sinn eis all
bewosst, dass et eng ustrengend Zait fir jidd-
wereen ass, fir alles am Delai faerdeg ze kréien.
An dofir en décke Merci vun eis all.

Heimat %;(en‘ ech dann och den Accord vun der
LSAP-Fraktioun ginn an ech soen lech Merci fir
d’Nolauschteren.

B Plusieurs voix.- Tres bien!

B M. Fernand Etgen, Président.- Merci vill-
mools, Madamm Asselborn-Bintz. Als éischte
Riedner ass den honorabelen Har Michel Wolter
agedroen. Har Wolter, Dir hutt d'Wuert.

Discussion générale

B M. Michel Wolter (CSV).- Merci, Har
President. Wéi ech d'éinescht mat der Ma-
damm Rapportrice aus der eigentlecher Cham-
ber an dés Chamber komm sinn, huet se mer
gesot, si hatt sech fir hiren éischte Rapport ga-
ren en einfache Projet geholl. An dofir hitt se
sech deen heiten erausgesicht, well dat war jo
wierklech een ouni Problem. Abee, erstens
kommt es anders und zweitens, als man denkt!

Dee Projet hei huet eng ganz Rei vu Problemer
opgeworf, déi mer zesumme probéiert hunn,
an enger Rei vu Sitzungen ze léisen, a wou ech
mengen, dass mer mat ddr enger oder anerer
Nuance - mee vu dass d’Limitt vun engem
Mount do ass, ginn ech net dervun aus, dass et
zu gréissere Problemer féiert - awer Solutioune
fonnt hunn.

Dofir lech, Madamm Rapportrice, e ganz, ganz
grousse Merci. An dee wéilt ech ausdrécklech
och ausdeenen un de President vun der Kom-
missioun an un d'Kolleegen, well, obschonn
d'Majoritéit sech e bésse schwéiergedoen huet,
mer awer deen zweeten Aller-retour beim
Staatsrot gemaach hunn, deen eis et erlaabt
huet, awer op zwee weesentleche Punkten,
mengen ech, dése Projet gutt ze kréien.

Mir hunn am Ufank vun drdi Projet-de-loien
eng Divergence de vue gehat - dat ass de 7577
iwwert de Mariage, deen d'lescht Woch
stémmt ginn ass, de 7568, iwwert dee mer hei
schwatzen, an de 7571, deen nach um Ordre
du jour steet -, well mer an deenen dréi Projet-
de-loien de Versuch vun der Inneministesch ge-
sinn hunn, fir eigentlech vun der Covidkris ze
proflteleren fir warend engem Joer nei Syste-
mer an de Gemengesecteur anzeféieren.

Mir waren als CSV net domadder d‘accord,
well mer méi eng strikt Interpretatioun vum
Covid a vun deene Mesuré gemaach hunn, déi
een am Kader vum Covidgesetz sollt huelen. A
mir sinn haut frou, dass op deenen drai Projet-
de-loien d’'Durée vun de Gesetzer ralliéjert ass a
carrement un d'Gesetz 7606 adaptéiert ass,
wat eng Rei vu Schwieregkeeten an deenen
nachste Méint, an eisen Aen, waert verhénne-
ren.

Hei an désem Projet geet et haaptsachlech
drém, dass d'Visiokonferenz kann agefouert
ginn. Am Ufank sollt dat souwuel fir de Gemen-
gerot wéi fir de Schéfferot sinn. Dat hu mer net
ganz gutt fonnt. Mir sinn och net schrecklech
begeeschtert driwwer, dass een d'Visiokonferenz
awer nach kann afuerderen. An do muss ech
lech, Madamm Rapportrice, soen, dass ech net
honnertprozenteg mat Arem Exposé d'accord
war, wou Der gesot hutt: ,Dat ass eng Méig-
lechkeet.” Neel Um Punkt vun der Visiokon-
ferenz kritt de Conseiller e Recht! E kritt e Recht
eigentlech, fir d'Visiokonferenz unzefroen.

Am Projet de loi, dee mer herno diskutéieren,
de 7571, do ass et eng Fakultéit, well do de
Gemengerot also de Schafferot deen déi
Sitzung jo aberifft, d'Méiglechkeet huet, et ent-
weeder physesch oder iwwer Visiokonferenz
oder mixte ze maachen. An dat ass problema-
tesch an eisen Aen. Et ass problematesch an
eisen Aen, dass eng Persoun, déi an engem Ge-
mengerot sétzt an déi eventuell an d'Vakanz
wéllt fueren, an et ass Gemengerot, elo bei
hirem Buergermeeschter oder engem Schaffe-
rot d'Visiokonferenz kann afuerderen. An dann
ass de Gemengerot esou gutt an e gétt no
deem Prinzip ofgehalen.

Mir hate gefrot dass een dat an d'Gesetz sollt
schreiwen. D'Majoritéit war der Meenung, dass
et géif duergoen, dass een dat an de Commen-
taire des articles géif setzen.

Vu dass dat sech elo op deen néachste Mount
limitéiert - hoffentlech -, hu mer eis Bedenken e
béssen hannenugestallt. Mee ech fannen et ge-
nerell net logesch, dass een e Prinzip, deen net
am Gemengesecteur ancréiert ass, eigentlech
kéint aus dem Ausland eraus souguer afuerde-
ren. An ech mengen, dass een innerhalb vun
deem nachste Mount do, falls d’Noutwen-
degkeet da géif bestoen, fir déi Dispositioun do
nach eng Kéier ze verlangeren awer dat am
Text och soll op de Covid limitéieren.

An ech mengen och net, dass d'Visioconfé-
rence en tant que tel sech waert duerchsetzen,
generell, an der Appreciatioun, nom Covid,
well et wierklech eppes Limitéiertes ass op déi
doten Ziit.

Dat anert, deen zweete Punkt, dat ass dee vum
Vote par procuration, wou ech kloer an dait-
lech och am Numm vun der CSV, esou wéi mer
dat beim Mariage gemaach hunn d’lescht
Woch, eis Doutten umellen. Mir mengen, dass
och dat a terme net en Element ass, wat een
definitiv an de Gemengesecteur sollt aféieren,
mee dass et scho wichteg ass an de Gemenge-
réit, dass déi physesch tagen an dass d'Leit och
alleguerten do sinn.

An dat Argument, wat ech emol hei oder do
héieren, wat seet: ,Jo, wann ech awer némmen
eng Majoritéit vun engem Sétz hunn, da kénnt
dat mer ganz gutt zupaass, well da kann awer
ee Conseiller emol net do sinn an ech behalen
awer meng Majoritéit.”, dat ass a mengen Aen
och net gélteg, well wann ech némmen eng
Stémm Majoritéit hunn an et feelt mer een,
dann hunn ech namlech kee Quorum. A wann
d’Oppositioun dann zur Dier erausgeet, dann
ass net némme mai Quorum fort, mee och
meng Sitzung. Dann ass déi faerdeg.

An déi aktuell Gesetzgeebung gétt jo d’'Méig-
lechkeet, iwwert den double Vote vum Buer-
germeeschter am zweeten Tour émmer derfir
ze suergen, dass, wann e Conseiller net do ass,
och ldnger net do ass, well en en Accident hat
oder well e krank ass, eng Majoritéit émmer an
der Majoritéit bleift.

Voila! Dat wollt ech hei gesot hunn, andeem
ech als allerleschte Saz, Har President, nach
soen, dass mer nach émmer elo d’ Melglechkeet
hunn dass mer Problemer kéinte kréien. Dofir
wéilt ech de Gemengesecteur och dorobber
opmierksam maachen, iwwer Visiokonferenz:
Et ass am Projet de loi net gekldert, wat ge-
schitt, wann, opgrond vun technesche Proble-
matiken, d'Visiokonferenz, obschonn e Conseil-
ler se gefrot huet, net ka stattfannen. Dat hu
mer jo an de leschten drai Wochen och hei an
der Chamber emol déi eng oder déi aner Kéier
matkritt, dass deen een oder deen aneren op
eemol fort war an net méi erémkomm ass. Do
ass de Projet de loi total muet, wat d’Konse-
quenzen ubelaangt.

